
Կ Ա Ր Գ 
ՌՈՒՍԱՍՏԱՆԻ ԴԱՇՆՈՒԹՅԱՆ ԻՐԿՈՒՏՍԿԻ ՄԱՐԶԻՑ ՀԱՅԱՍՏԱՆԻ 
ՀԱՆՐԱՊԵՏՈՒԹՅՈՒՆ ԺԱՆՏԱԽՏԻ ՆԵՐԲԵՐՄԱՆ ԵՎ ՏԱՐԱԾՄԱՆ 

ԿԱՆԽԱՐԳԵԼՄԱՆ ՄԻՋՈՑԱՌՈՒՄՆԵՐԻ ՄԻՋԳԵՐԱՏԵՍՉԱԿԱՆ 
ՀԱՄԱՁԱՅՆԵՑՄԱՆ ՀԱՆՁՆԱԺՈՂՈՎԻ ԳՈՐԾՈՒՆԵՈՒԹՅԱՆ 

 

1. Հանձնաժողովը խորհրդակցական մարմին է, որի նպատակն է Ռուսաստանի 
Դաշնության Իրկուտսկի մարզից Հայաստանի Հանրապետություն ժանտախտի 
ներբերման և տարածման կանխարգելման միջոցառումների միջգերատեսչական 
համաձայնեցումը։ 

2. Հանձնաժողովը քննարկում է ժանտախտի ներբերման և տարածման ռիսկի 
մասնագիտական գնահատումները, համաձայնեցնում է տեղեկատվության 
փոխանակումն ու մարմինների կանխարգելիչ գործողությունները, ձևավորում է 
պատրաստվածության, անհրաժեշտության դեպքում՝ արձագանքման և 
համապատասխան իրավական ակտերի նախապատրաստման վերաբերյալ 
առաջարկություններ։ 

3. Հրատապ նիստը գումարվում է Ռուսաստանի Դաշնության Իրկուտսկի 
մարզից Հայաստանի Հանրապետություն ժանտախտի ներբերման կամ 
տարածման վտանգի վերաբերյալ տեղեկատվության, ժանտախտի կասկածելի 
կամ հաստատված դեպքի կամ այդ վտանգին վերաբերող միջազգային 
պաշտոնական ծանուցման դեպքում, եթե իրավասու մարմնի նախնական 
գնահատմամբ անհրաժեշտ է միջգերատեսչական համաձայնեցում։ 
Հիվանդության հաստատված դեպքը կամ վերջնական լաբորատոր արդյունքը 
նիստի գումարման նախապայման չէ։ 

4. Միջգերատեսչական համաձայնեցման անհրաժեշտությունն արձանագրած 
անդամը կամ «Հիվանդությունների վերահսկման և կանխարգելման ազգային 
կենտրոն» պետական ոչ առևտրային կազմակերպությունը (այսուհետ՝ Կենտրոն) 
անհապաղ, բայց ոչ ուշ, քան 30 րոպեի ընթացքում, տեղեկացնում է միաժամանակ 
նախագահին, առողջապահության նախարարությանը և քարտուղարին։ 
Քարտուղարն անհապաղ ծանուցում է անդամներին։ Առաջին հրատապ նիստը 
գումարվում է նախնական հաղորդումն ստանալուց հետո առավելագույնը երկու 
ժամվա ընթացքում՝ անկախ աշխատանքային կամ ոչ աշխատանքային օր 
լինելուց։ Հրատապ կապի կազմակերպումն ապահովվում է աշխատանքային 
օրենսդրության պահանջների պահպանմամբ։ 

5. Կենտրոնն իր կանոնադրությամբ նախատեսված գործառույթների 

շրջանակում ներկայացնում է առկա տվյալների վրա հիմնված ռիսկի գնահատումը, 
համաճարակաբանական և լաբորատոր տեղեկատվությունը, ինչպես նաև 
արձագանքման առաջարկությունները։ Չստուգված տեղեկությունների և 
անորոշությունների մասին նշվում է առանձին։ 

6. Նիստերը գումարում և վարում է նախագահը, իսկ նրա բացակայության կամ 
նրա հետ կապ հաստատելու անհնարինության դեպքում՝ նախագահի տեղակալը։ 
Նիստերն անցկացվում են ըստ անհրաժեշտության՝ առկա կամ հեռավար 
մասնակցությամբ։ Նախագահողը կարող է հրավիրել այլ մարմինների 
ներկայացուցիչների և մասնագետների՝ առանց քվեարկության իրավունքի։ 

7. Նիստն իրավազոր է անդամների կեսից ավելիի, այդ թվում՝ նախագահի կամ 
նրան փոխարինող նախագահի տեղակալի մասնակցության դեպքում։ 
Որոշումներն ընդունվում են համաձայնությամբ, իսկ առարկության դեպքում՝ 
մասնակցող անդամների ձայների մեծամասնությամբ։ Ձայների հավասարության 
դեպքում նախագահողի ձայնը վճռորոշ է։ Անդամը քվեարկում է անձամբ։ 

8. Որոշումներն արտացոլվում են նիստի արձանագրությունում՝ նշելով 
համաձայնեցված գործողությունը, պատասխանատու մարմինը, ժամկետը և, 
անհրաժեշտության դեպքում, իրավասու մարմնի ընդունելիք ակտը։ 
Արձանագրությունը ստորագրում է նախագահողը և անդամներին փոխանցվում է 
հրատապ նիստի ավարտից հետո առավելագույնը վեց ժամվա, մյուս դեպքերում՝ 
երկու աշխատանքային օրվա ընթացքում։ 

9. Հանձնաժողովի որոշումները չեն փոխարինում օրենքով իրավասու 
մարմինների ակտերին և ինքնուրույն պարտականություններ չեն առաջացնում 
ֆիզիկական կամ իրավաբանական անձանց համար։ Կարանտինը, տեղաշարժի 
կամ գործունեության սահմանափակումները, մեկուսացումը և այլ 
սահմանափակող միջոցառումներ կիրառվում են բացառապես օրենքով 
նախատեսված հիմքերով և կարգով՝ համապատասխան մարմնի կամ դատարանի 
ակտով, երբ այն պահանջվում է օրենքով։ Հանձնաժողովը դրանց 
անհրաժեշտության դեպքում առաջարկում է անհապաղ նախաձեռնել 
համապատասխան իրավական ընթացակարգը։  

10. Կազմակերպատեխնիկական սպասարկումն ապահովում է առողջա-
պահության նախարարությունը՝ Կենտրոնի մասնակցությամբ։ Քարտուղարը 
վարում է արձանագրությունները և համաձայնեցված գործողությունների 
հաշվառումը։ Տեղեկատվությունը տրամադրվում է օրենքով սահմանված կարգով՝ 
պահպանելով անձնական տվյալների, բժշկական և այլ պահպանվող 
գաղտնիքների պաշտպանությունը։ Միջազգային առողջապահական 
(բժշկասանիտարական) կանոններով նախատեսված պաշտոնական 
ծանուցումները կատարվում են առողջապահության նախարարության՝ որպես 
ազգային համակարգող մարմնի կողմից։ 

11. Պատասխանատու մարմինները կատարման ընթացքի և խոչընդոտների 
մասին տեղեկացնում են արձանագրությամբ սահմանված ժամկետում, իսկ ռիսկի 
էական փոփոխության մասին՝ անհապաղ։  

12. Հանձնաժողովի նիստի կամ որոշման սպասելը չի հետաձգում իրավասու 
մարմինների՝ օրենքով նախատեսված անհետաձգելի միջոցառումները։ 
Յուրաքանչյուր մարմին համաձայնեցված գործողություններն իրականացնում է իր 
իրավասության սահմաններում՝ անհրաժեշտության դեպքում իր ղեկավարի 
համապատասխան հանձնարարությամբ կամ իրավական ակտով։ 

 
 
 

ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ 
  ՎԱՐՉԱՊԵՏԻ ԱՇԽԱՏԱԿԱԶՄԻ 
                 ՂԵԿԱՎԱՐ                                          Լ. ՄԱԿՈՒՆՑ 

